
                                                                                   कक्षा- सातवीं 
                                                                                  विषय – हिंदी 
जनवरी 2021                                                                                                         कालांश-1
उपविषय- व्याकरण = विज्ञापन लेखन, पत्र,अनुच्छेद लेखन 
अविकारी शब्द, संधि,  वाक्य विचार,  समास ,  विराम चिन्ह
साहित्य – पैसा पैसा 
अधिगम प्रतिफल –
· छात्रो की  अभिव्यक्ति क्षमता का विकास होगा |
· छात्रों की रचनात्मकता का विस्तार होगा |
· छात्रो की तार्किक क्षमता का विकास होगा |
· छात्रों का लेखन पक्ष मजबूत बनेगा |
· छात्रो में अच्छे वक्ता के गुण विकसित होंगे |

निर्देशात्मक सहायक सामग्री : 

 https://youtu.be/WEY0IhsKY0s 
https://youtu.be/5IJyPReSM44 
https://youtu.be/b70bdtf5Hzc 
https://youtu.be/r0wIOu8zAS8 





पाठ परिवर्धन 
विज्ञापन – किसी वस्तु के गुणों की जानकारी या सरकारी-अर्धसरकारी संस्था द्वारा अपनी बात को अधिकाधिक लोगों तक पहुँचाने के लिए जिस माध्यम की सहायता ली जाती है, उसे विज्ञापन कहते हैं।


‘ज्ञापन’ शब्द में ‘वि’ उपसर्ग लगाने से ‘विज्ञापन’ बना है। इसका अर्थ है-जानकारी देना। वर्तमान समय में उत्पादकों द्वारा अपनी वस्तुओं को बेचने के लिए विज्ञापनों का जमकर प्रयोग किया जाता है। इन विज्ञापनों की भाषा आकर्षक और अतिशयोक्तिपूर्ण होती है जो कि लोगों पर जादू-सा असर करती है। किशोर और बच्चे उन्हीं वस्तुओं का प्रयोग करना चाहते हैं जिनका वे विज्ञापन देखते हैं। अब तो विज्ञापन हमारे खान-पान और रहन-सहन को बुरी तरह प्रभावित करता है।
उद्देश्य – विज्ञापन का उद्देश्य है-जानकारी पहुँचाना। इससे लोगों का ज्ञान बढ़ता है। उनके सामने चुनाव के विकल्प, गुण, मूल्य परखने की सुविधा सरलता से उपलब्ध हो जाती है। इससे विक्रेता भी लाभ कमाते हैं। विज्ञापन की सहायता से कम से कम खर्च में अधिकाधिक लोगों तक अपनी बात पहुँचाई जाती है। यही कारण है कि आज समाचार-पत्र, पत्रिकाएँ, दूरदर्शन के विभिन्न कार्यक्रम पोस्टर, बनैर यहाँ तक कि दीवारें भी रंगी नज़र आती हैं।
विज्ञापन लेखन में ध्यान देने योग्य बातें –
· विज्ञापन की भाषा आकर्षक और तुकबंदी युक्त होनी चाहिए।
· शब्द ऐसे होने चाहिए जो कम से कम होने पर अधिकाधिक अर्थ की अभिव्यक्ति करें।
· विज्ञापित वस्तु का चित्र साफ़ और स्पष्ट होना चाहिए।
· विज्ञापन में छूट, स्टॉक सीमित, जल्दी करें जैसे शब्द अवश्य होने चाहिए।
· विज्ञापन बड़े शब्दों में लिखा जाना चाहिए ताकि दूर से पढ़ा जा सके।
· विज्ञापन में चित्र रंगीन होने चाहिए।
विज्ञापन-लेखन के कुछ उदाहरण
1. आधुनिक सुविधाओं से युक्त किसी मोबाइल फ़ोन का विज्ञापन तैयार कीजिए।

2. रचना पेंसिलों के लिए विज्ञापन तैयार कीजिए।

3. सपना कलमों की बिक्री बढ़ाने हेतु विज्ञापन तैयार कीजिए।

4. मध्य प्रदेश राज्य पर्यटन निगम की ओर से पर्यटन को बढ़ावा देने के लिए एक विज्ञापन तैयार कीजिए।

पत्र-लेखन विचारों के आदान-प्रदान को सशक्त माध्यम है। इसी के माध्यम से लोग अपने मन की बात अपने से दूर रहने वाले व्यक्ति तक पहुँचाते हैं। पत्र-लेखन एक कला है। पत्र लिखने के लिए निम्नलिखित बातों का ध्यान रखना चाहिए।
· पत्र की भाषा सरल, स्पष्ट व सरस होनी चाहिए।
· पत्र भेजने वाले का नाम, पता, दिनांक आदि का स्पष्ट उल्लेख होना चहिए।
· परीक्षा भवन में पत्र लिखते समय अपने नाम के स्थान पर क, ख, ग लिखना चाहिए। यदि प्रश्न-पत्र में किसी के नाम का उल्लेख किया गया हो, तो वही नाम लिखना चाहिए।
· पत्र प्राप्तकर्ता की आयु, संबंध, योग्यता आदि को ध्यान में रखते हुए भाषा का प्रयोग करना चाहिए।
· पत्र के अंत में लिखने वाले और प्राप्त करने वाले के संबंधों के अनुरूप शब्दावली का प्रयोग अवश्य करना चाहिए।
पत्र के प्रकार
पत्रों को दो वर्गों में विभक्त किया गया है-
(क) औपचारिक पत्र
(ख) अनौपचारिक पत्र
(क) औपचारिक पत्र – औपचारिक पत्र ऐसे लोगों को लिखे जाते हैं जिनसे लिखने वाले का कोई व्यक्तिगत या पारिवारिक संबंध नहीं होता है। औपचारिक पत्रों को तीन वर्गों में विभाजित किया जाता है।
1. प्रार्थना पत्र – अवकाश, शिकायत, सुधार, आवेदन के लिए लिखे गए पत्र आदि।
2. कार्यालयी पत्र – किसी सरकारी अधिकारी अथवा विभाग को लिखे गए पत्र आदि।
3. व्यावसायिक पत्र – दुकानदार, प्रकाशक, व्यापारी, कंपनी आदि को लिखे गए पत्र आदि।
(ख) अनौपचारिक पत्र – इस वर्ग में वैयक्तिक तथा पारिवारिक पत्र आते हैं। इस प्रकार के पत्र माता-पिता, भाई-बहन, दादा-दादी, मित्र-सहेली तथा संबंधियों को लिखे जाते हैं।
पत्र के अंग
पत्र के निम्नलिखित अंग होते हैं-
· भेजने का स्थान, दिनांक और पता – पहले यह दाईं ओर लिखा जाता था, आजकल बाईं ओर से लिखने का प्रचलन हो गया है।
· संबोधन एवं अभिवादन – जिसे पत्र लिखा जा रहा है, उसकी आयु, योग्यता संबंध आदि के अनुरूप शब्द।
· विषयवस्तु – पत्र के अंत में पत्र लेखक पाने वाले से अपने संबंध के अनुरूप शब्दावली का प्रयोग करता है तथा उसके नीचे हस्ताक्षर भी करता है।
· समापन
पत्र लिखते समय ध्यान रखने योग्य बातें-
	जिन्हें पत्र लिखा गया हो
	संबोधन
	अभिवादन
	समापन

	अपने से बड़ों को
	आदरणीय, पूजनीय,माननीय, मान्यवर
	सादर प्रणाम, चरण स्पर्श
	आपका पुत्र, आपका आज्ञाकारी, आपका अनुज, कृपाकांक्षी

	अपने से छोटों को
	प्रिय, चिरंजीव, आयुष्मान
	शुभाशीर्वाद, प्रसन्न रहो, शुभाशीष
	तुम्हारा हितैषी, शुभेच्छु, शुभचिंतक

	बराबर वालों को
	प्रियबंधु, प्रिय मित्र,प्रिय सखी, प्रिय भाई/बहन
	मधुर स्मृति, सप्रेम नमस्कार
	अभिन्न हृदय, तुम्हारा मित्र, तुम्हारा साथी

	औपचारिक पत्र
किसी अधिकारी, संपादक या प्रधानाचार्य आदि को
	मान्यवर, श्रीमान, महोदय, माननीय
	मान्यवर, महोदय
	प्रार्थी, निवेदक विनीत, भवदीय


अभ्यास-प्रश्न
औपचारिक पत्र
1. विद्यालय छोड़ने का प्रमाण-पत्र प्रदान करने के लिए प्रधानाचार्य को प्रार्थना पत्र लिखिए।
सेवा में
प्रधानाचार्य महोदय
दिल्ली पब्लिक स्कूल
आर० के० पुरम, नई दिल्ली
दिनांक ……..
महोदय
सविनय निवेदन है कि मैं आपके विद्यालय की छठी ‘ए’ कक्षा का छात्र हूँ। मेरे पिता जी को स्थानांतरण (तबादला )राजस्थान के जोधपुर शहर में हो गया है। पिता जी के साथ पूरा परिवार भी जोधपुर जा रहा है। मेरा यहाँ अकेले रहना संभव नहीं है इसलिए मैं भी जोधपुर में ही शिक्षा प्राप्त करूंगा।
अतः आपसे विनम्र निवेदन है कि मुझे विद्यालय छोड़ने का प्रमाण-पत्र प्रदान करें ताकि मैं वहाँ किसी अच्छे विद्यालय की छठी कक्षा में प्रवेश ले सकें। इसके लिए मैं सदा आभारी रहूँगा। आपका आज्ञाकारी छात्र
ओजस्व तिवारी
छठी ‘ए’ अनुक्रमांक-2
दिनांक ……
 अनौपचारिक पत्र
1. अपने मित्र को अपने जन्म दिन पर आमंत्रित करते हुए पत्र लिखिए।
‘भारद्वाज निवास’
B-4/13
डी०एल०एफ० अंकुर विहार
लोनी गाजियाबाद
दिनांक …
प्रिय मित्र अंकित
मधुर स्नेह
मैं यहाँ सकुशल हूँ। आशा करता हूँ कि तुम भी सपरिवार सकुशल होगे। तुम्हें याद दिलाने की आवश्यकता नहीं है कि मेरा जन्मदिन 03 दिसंबर को आता है। हर वर्ष की तरह इस बार भी मैं अपना जन्म दिन धूमधाम से मना रहा हूँ। मैं तुम्हें अपने जन्म दिन पर निमंत्रित करता हूँ। मैंने अपने सभी मित्रों को बुलाया है। तुम्हें भी अवश्य आना है।
कार्यक्रम गत वर्ष की भाँति ही रहेगा। प्रातः 10:00 बजे हवन, दोपहर का भोजन तथा सायंकाल 6:00 बजे केक काटने की रस्म एवं गीत-संगीत का कार्यक्रम।
मुझे आशा एवं विश्वास है कि तुम नियत समय पर पहुँच जाओगे।
धन्यवाद
तुम्हारा मित्र
आयुष रंजन

समास ‘संक्षिप्तिकरण’ को समास कहते हैं। दूसरे शब्दों में समास संक्षेप करने की एक प्रक्रिया है। दो या दो से अधिक शब्दों का परस्पर सम्बन्ध बताने वाले शब्दों अथवा कारक चिह्नों का लोप होने पर उन दो अथवा दो से अधिक शब्दों के मेल से बने एक स्वतन्त्र शब्द को समास कहते हैं। उदाहरण ‘दया का सागर’ का सामासिक शब्द बनता है ‘दयासागर’।
इस उदाहरण में ‘दया’ और ‘सागर’ इन दो शब्दों का परस्पर सम्बन्ध बताने वाले ‘का’ प्रत्यय का लोप होकर एक स्वतन्त्र शब्द बना ‘दयासागर’। समासों के परम्परागत छ: भेद हैं-
1. द्वन्द्व समास
2. द्विगु समास
3. तत्पुरुष समास
4. कर्मधारय समास
5. अव्ययीभाव समास
6. बहुव्रीहि समास
Samas Vigraha Examples in Hindi
1. द्वन्द्व समास
जिस समास में पूर्वपद और उत्तरपद दोनों ही प्रधान हों अर्थात् अर्थ की दृष्टि से दोनों का स्वतन्त्र अस्तित्व हो और उनके मध्य संयोजक शब्द का लोप हो तो द्वन्द्व समास कहलाता है;
जैसे
· माता-पिता = माता और पिता
· राम-कृष्ण = राम और कृष्ण
· भाई-बहन = भाई और बहन
· पाप-पुण्य = पाप और पुण्य
· सुख-दुःख = सुख और दुःख
2. द्विगु समास
जिस समास में पूर्वपद संख्यावाचक हो, द्विगु समास कहलाता है।
जैसे-
· नवरत्न = नौ रत्नों का समूह
· सप्तदीप = सात दीपों का समूह
· त्रिभुवन = तीन भुवनों का समूह
· सतमंजिल = सात मंजिलों का समूह
3. तत्पुरुष समास
जिस समास में पूर्वपद गौण तथा उत्तरपद प्रधान हो, तत्पुरुष समास कहलाता है। दोनों पदों के बीच परसर्ग का लोप रहता है। परसर्ग लोप के आधार पर तत्पुरुष समास के छ: भेद हैं
(i) कर्म तत्पुरुष (‘को’ का लोप) जैसे-
· मतदाता = मत को देने वाला
· गिरहकट = गिरह को काटने वाला
(ii) करण तत्पुरुष जहाँ करण-कारक चिह्न का लोप हो; जैसे-
· जन्मजात = जन्म से उत्पन्न
· मुँहमाँगा = मुँह से माँगा
· गुणहीन = गुणों से हीन
(iii) सम्प्रदान तत्पुरुष जहाँ सम्प्रदान कारक चिह्न का लोप हो; जैसे-
· हथकड़ी = हाथ के लिए कड़ी
· सत्याग्रह = सत्य के लिए आग्रह
· युद्धभूमि = युद्ध के लिए भूमि
(iv) अपादान तत्पुरुष जहाँ अपादान कारक चिह्न का लोप हो; जैसे-
· धनहीन = धन से हीन
· भयभीत = भय से भीत
· जन्मान्ध = जन्म से अन्धा
(v) सम्बन्ध तत्पुरुष जहाँ सम्बन्ध कारक चिह्न का लोप हो; जैसे
· प्रेमसागर = प्रेम का सागर
· दिनचर्या = दिन की चर्या
· भारतरत्न = भारत का रत्न
(vi) अधिकरण तत्पुरुष जहाँ अधिकरण कारक चिह्न का लोप हो; जैसे-
· नीतिनिपुण = नीति में निपुण
· आत्मविश्वास = आत्मा पर विश्वास
· घुड़सवार = घोड़े पर सवार
4. कर्मधारय समास
जिस समास में पूर्वपद विशेषण और उत्तरपद विशेष्य हो, कर्मधारय समास कहलाता है। इसमें भी उत्तरपद प्रधान होता है; जैसे
· कालीमिर्च = काली है जो मिर्च
· नीलकमल = नीला है जो कमल
· पीताम्बर = पीत (पीला) है जो अम्बर
· चन्द्रमुखी = चन्द्र के समान मुख वाली
· सद्गुण = सद् हैं जो गुण
5. अव्ययीभाव समास
जिस समास में पूर्वपद अव्यय हो, अव्ययीभाव समास कहलाता है। यह वाक्य में क्रिया-विशेषण का कार्य करता है; जैसे-
· यथास्थान = स्थान के अनुसार
· आजीवन = जीवन-भर
· प्रतिदिन = प्रत्येक दिन
· यथासमय = समय के अनुसार
6. बहुव्रीहि समास
जिस समास में दोनों पदों के माध्यम से एक विशेष (तीसरे) अर्थ का बोध होता है, बहुव्रीहि समास कहलाता है; जैसे
· महात्मा = महान् आत्मा है जिसकी अर्थात् ऊँची आत्मा वाला।
· नीलकण्ठ = नीला कण्ठ है जिनका अर्थात् शिवजी।
· लम्बोदर = लम्बा उदर है जिनका अर्थात् गणेशजी।
· गिरिधर = गिरि को धारण करने वाले अर्थात् श्रीकृष्ण।
· मक्खीचूस = बहुत कंजूस व्यक्ति
 मूल्यांकन-

1. किस समास में शब्दों के मध्य में संयोजक शब्द का लोप होता है?
(a) द्विगु (b) तत्पुरुष (c) द्वन्द्व (d) अव्ययीभाव
उत्तर :

2. पूर्वपद संख्यावाची शब्द है
(a) अव्ययीभाव (b) द्वन्द्व (c) कर्मधारय (d) द्विगु
उत्तर :

3. ‘जन्मान्ध’ शब्द है
(a) कर्मधारय (b) तत्पुरुष (c) बहुव्रीहि (d) द्विगु
उत्तर :

4. ‘यथास्थान’ सामासिक शब्द का विग्रह होगा
(a) यथा और स्थान (b) स्थान के अनुसार (c) यथा का स्थान (d) स्थान का यथा
उत्तर :
5. जिस समास में दोनों पदों के माध्यम से एक विशेष (तीसरे) अर्थ का बोध होता है, उसे कहते हैं-
(a) अव्ययीभाव (b) द्विगु (c) तत्पुरुष (d) बहुव्रीहि
उत्तर :

6. ‘सप्तदीप’ सामासिक पद का विग्रह होगा
(a) सप्त द्वीपों का स्थान (b) सात दीपों का समूह (c) सप्त दीप (d) सात दीप
उत्तर :

7. ‘मतदाता’ सामासिक शब्द का विग्रह होगा
(a) मत को देने वाला (b) मत का दाता (c) मत के लिए दाता (d) मत और दाता
उत्तर :

8. ‘आत्मविश्वास’ में समास है-
(a) कर्मधारय (b) बहुव्रीहि (c) तत्पुरुष (d) अव्ययीभाव
उत्तर :

9. ‘नीलकमल’ का विग्रह होगा
(a) नीला है जो कमल (b) नील है कमल (c) नीला कमल (d) नील कमल
उत्तर :

10. ‘लम्बोदर’ का विग्रह पद होगा
(a) लम्बा उदर है जिसका अर्थात् गणेशजी (b) लम्बा ही है उदर जिसका (c) लम्बे उदर वाले गणेश जी (d) लम्बे पेट वाला
उत्तर :

